Ávarpsorð heilbrigðismálaráðherra
Nýtt hjúkrunarheimili í Sogamýri – undirritun samkomulags

Góðir gestir.

Samkomulagið sem nú hefur verið undirritað þýðir í raun stórt stökk fram á við í þjónustunni við þá í hópi aldraðra sem þurfa á hjúkrunarheimilisvist að halda. Hér erum við að leggja drög að 110 rýma heimili sem byggist á þeim breyttu kröfum sem nú eru gerðar til svona heimila. Heimilið byggist upp á einbýlum en þar fyrir utan er gert ráð fyrir að hjón eða sambúðarfólk sem þarf á svona þjónustu að halda geti notið þeirrar stöðu sinnar eftir að inn á heimilið er komið.
Þetta nýja glæsilega hjúkrunarheimili sem byggt verður í samstarfi ríkis og borgar og rekið af ríkinu slær verulega á þörfina fyrir úrræði af þessu tagi í Reykjavík og framundan eru svipaðar framkvæmdir sem bæta enn ástandið á þessu sviði. Það mikið gleðiefni og ánægjulegt þetta samstarf sem tekist hefur á þessu sviði milli okkar og Reykjavíkurborgar.

Það er tvennt sem ég hef lagt áherslu á sem heilbrigðismálaráðherra í þjónustunni við aldraða. Í fyrsta lagi að byggja upp hjúkrunarheimili fyrir þá sem nauðsynlega þurfa á hjúkrunarþjónustu að halda og svo í öðru lagi, að auka og efla bæði heimaþjónustu og heimahjúkrunar til að tryggja að aldraðir eigi þann kost sem þeir flestir kjós, þ.e. að geta verið eins lengi heima hjá sér og mögulegt er.

Við erum í þessu sambandi í góðu samstarfi við Reykjavíkurborg. Það samstarf er í því fólgið að samþætta heimaþjónustu og heimahjúkrun og verjum við  til þessa samstarfs umtalsverðu fé á ári hverju. Það er ánægjulegt að segja frá því að reynslan af því samstarfi er góð. Það er mikilvægt að tengja saman heimaþjónustu og heimhjúkrun og grunnþjónustu heilsugæslunnar og í raun og veru erum við hér að tala um nærþjónustu við borgarana sem að mínum dómi skilar sér best ef það eru sveitarstjórnirnar sem sjá um hana.
Hjúkrunarheimili eins og það sem nú verður reist í Sogamýrinni eru og verða snar þáttur í þjónustunni við aldraða, en í ráðuneytinu höfum við verið að skoða fjölmarga aðra möguleika og leiðir sem fara mætti til að mæta þörfum aldraðra. Ég nefni í þessu sambandi möguleikann á að byggja upp aðstöðu fyrir aldraða þar sem þjónustan er sveigjanleg og þar sem hún tekur mið af ástandi viðkomandi. Menn þekkja þessa hugmynd undir heitinu “danska módelið”.

Teikningarnar sem hér er dreift voru í upphafi gerðar að frumkvæði áhugamannahóps sem menn þekkja undir heitinu Markarholtsmenn og ber að þakka þeim frumkvæðið og eljuna sem þessi hópur sýndi á fyrri stigum málsins.
Það varð niðurstaðan eftir viðræður og samtöl þeirra sem koma að málinu að ríki og borg fjármagna framkvæmdirnar og eignist bygginguna eins og lýst er í fréttatilkynningu.

Ég vona að heimilið rísi fljótt og vel – það mun bæta úr brýnni þörf – og ástæða til að gleðjast yfir þessum áfanga.
(Talað orð gildir)

